
Prefaziun e recumandaziun  
 
“Gloria al Bab ed il Figl ed il Sontg Spiert” 
 
Sco Conferenza da las Baselgias europeicas (CBE) e Cussegl da las conferenzas episcopalas 
europeicas (CCEE) engraziain nus a Dieu per la cuminanza creschenta tranter las baselgias en 
l’Europa dapi la signatura da la Charta Oecumenica l’on 2001. Per dapli che dus 
tschientaners gioga la Charta ina rolla impurtanta tar la promoziun e la furmaziun dals 
svilups ecumenics en bleras parts da l’Europa. 
 
La Charta Oecumenica è vegnida recepida da las baselgias en l’Europa en maniera differenta. 
En tschertas regiuns ha ella strusch giugà ina rolla, en autras percunter è’la stada la basa per 
discussiuns e collavuraziun ecumenica. As basond sin la Charta han ins fatg partenadis e 
cunvegnas ecumenicas. Quels han inspirà projects ed occurrenzas ed han gidà sin in nivel 
regiunal a la renconuschientscha dal battaisem tranter las baselgia.   
 
Dapi la suttascripziun da la Charta Oecumenica l’on 2001, èn l’Europa, las baselgias e 
l’ecumena sa midadas. Pervi da quest svilup avain nus vis la necessitad dad actualisar il text 
da la Charta Oecumenica. Questa actualisaziun mussa nossa speranza cuntinuanta e nossas 
stentas d’approfundar l’unitad en la diversitad da nossas baselgias, tadlond sin l’uraziun da 
Cristus “che tuts sajan unids” (Jo 17,21).   
 
Nus engraziain per fiduzia ed amicizia, per las pussaivladads da tadlar ensemen il pled da 
Dieu, da dar testimonianza e dad agir communablamain. A medem temp renconuschain e 
deplorain nus las separaziuns cuntinuantas tranter las baselgias e nossas insuffizienzas 
umanas en la cretta, l’amur e la speranza. Nus approvain questa Charta actualisada en la 
fidanza che Dieu ans mainia sin nossa via cuminaivla a cuminanza e chapientscha pli 
profunda, e ch’el vegnia a sustegnair nus en nossa responsabladad cuminaivla betg be in per 
l’auter, mabain er per l’avegnir da l’Europa e dal mund.  
 
Jesus Cristus, il Segner da l’unica baselgia, è nossa pli gronda speranza sin reconciliaziun e 
pasch. En ses num ans obligain nus da cuntinuar sin nossa via cuminaivla en l’Europa. Nus 
rugain che Dieu ans mainia entras la forza dal Sontg Spiert. Che Dieu ans fetschia perfects en 
mintga bun’ovra e ch’el acceptia nossa concordia sco umans vegnids perina en l’unitad dal 
Bab, dal Figl e dal Sontg Spiert. Amen. 
 
Sco presidents da la Conferenza da las Baselgias europeicas e dal Cussegl da las conferenzas 
episcopalas europeicas recumandain nus questa versiun actualisada da la Charta 
Oecumenica a tut las baselgias e conferenzas episcopalas en l’Europa, per ch’ella vegnia 
acceptada e modifitgada en lur contexts correspundents.  
 
 

Roma, 5 november 2025  
 
 
 

+ Nikitas  
Archuvestg da Thyateira e Gronda Britannia  
President da la Conferenza da las Baselgias europeicas 
  

+ Gintaras Grušas  
Archuvestg da Vilnius  
President dal Cussegl da las conferenzas episcopalas europeicas 

Introducziun e remartgas generalas 
 
Il giavisch da pudair preschentar ina versiun actualisada da la Charta Oecumenica ha da far cun las 
bleras midadas che l’Europa, las baselgias e l’ecumena han fatg tras en ils ultims dus tschientaners. 
Sco cristians guardain nus cun speranza en l’avegnir, pervi che nus vivain cun spetgar sin il reginam 
da Dieu che vegn a vegnir e ch’è tuttina preschenta en quest mund. Nus – la CBE e la CCEE - che vain 
suttascrit la Charta, renconuschain ils fritgs da l’evangeli da Cristus en la vita da nossas societads. E 
tuttina renconuschain nus er che la crisa dal clima è vegnida pli urgenta: guerra, stgatschada, 
povertad, populissem, il maldiever da la religiun e las difficultads colliadas cun quai, causeschan 
gronda tribulaziun e gronda tema. Il svilup tecnologic rasant ha midà nossa realitad da viver che nus 
empruvain anc da chapir. En pli daventa l’Europa vi pli seculara ed en las grondas parts da l’Europa 
na sa chapescha la rolla da las baselgias betg pli. Questa perdita d’influenza ha blers motivs, tranter 
auter la mancanza da credibilitad pervi da putgads persunals u structurals entaifer las baselgias.  
 
En questa situaziun daventa la necessitad dal barat ecumenic anc pli evident. Igl è oz noss duair da 
testimoniar nossa cretta cun manar il dialog er suror las relaziuns cristianas e da servir als umans en 
l’Europa, da l’Atlantic enfin l’Ural, dal Cap Nord enfin la Mar Mediterrana. Sa basond sin 
quest’encletga cumplessiva da l’Europa conferma la Charta la unica baselgia universala da Cristus che 
sa manifesta en differentas baselgias localas. Nus envidain tut las baselgias, consistoris, gremis ed 
iniziativas ecumenicas da prender encunter la Charta actualisada. 
 
La Charta actualisada ha ina nova structura. Ella cumenza cun nossa cretta, noss tadlar sin il pled da 
Dieu e nossa testimonianza cuminaivla. Suenter identifitgescha ella las domenas d’inscunter e 
s’occupa ella finalmain cun champs da responsabladad ed engaschaments cuminaivels en l’Europa. 
Divers da quests champs pretendan chapitels novs, numnadamain areguard pasch e reconciliaziun, e 
migraziun e novas tecnologias. En renconuschientscha da la rolla centrala ch’ils giuvenils han gia 
adina gì en las baselgias ed en l’ecumena, avaina nus deditgà in agen chapitel als giuvenils e lur 
engaschament. En pli cuntegna la Charta actualisada dapli obligaziuns ch’èn er pli detagliadas. Ellas 
expriman il crescher da las relaziuns ecumenicas sco er sia multifariadad. A medem temp cuntegnan 
las obligaziuns recumandaziuns concretas che duain encuraschar las baselgias ed ils acturs ecumenics 
da far pass concrets e d’utilisar la Charta sco tala u en parts, tut tenor il context, la situaziun u il 
basegn.   
 
La revisiun è bain vegnida manada d’ina gruppa da lavur cuminaivla da la CBE e la CCEE, ma las 
baselgias ed ils gremis ecumenics en l’ entir’Europa han mussà grond interess ed engaschament en il 
process da consultaziun, quai ch’è vegnì integrà en quest text surlavurà. Lur collavuraziun 
cumplessiva ed intensiva vi dal text, lur commentars instructivs e lur respostas differenziadas e 
constructivas eran decisivas per il process da revisiun. En pli conferman las contribuziuns ils fritgs che 
pon resultar da l’occupaziun cun il text e sias obligaziuns. Nus sperain ch’in tal engaschament vegnia 
cuntinuà.  
 
Sco fin ussa cumpiglia la Charta Oecumenica actualisada responsabladads ecumenicas fundamentalas 
da tut las baselgias en l’Europa. Da quellas sa dattan las directivas e las obligaziuns. La Charta duai 
promover ina cultura ecumenica dal dialog e da la collavuraziun sin tut ils nivels da la vita 
ecclesiastica ed offrir criteris cunvegnids per questa cultura. Nus renconuschain dentant ch’ella n’ha 
nagin caracter d’instrucziun uffiziala u dogmatica. Ella n’è er betg lianta sco dretg ecclesiastic. Sia 
autoritad e sia finamira sa basan sin l’obligaziun voluntaria da las baselgias e las organisaziuns 
ecumenicas da l’Europa. Ellas vulan utilisar, adattar e realisar la Charta da maniera adequata e 
fritgaivla sin differents nivels ed en contexts differents. Questa versiun actualisada vul seguir al spiert 
ed a l’ierta da la Charta Oecumenica originala e contribuir a sia relevanza e valur cuntinuanta.  

I.NUS CRAJAIN “L’UNICA SONTGA BASELGIA CATOLICA ED APOSTOLICA” 
 

“As dai fadia da mantegnair l’unitad dal spiert tras la pasch che unescha vus.  
IN corp ed IN spiert, sco ch’igl è dà a vus tras vossa clamada er ina speranza cuminaivla;  

IN Segner, INA cretta, IN battaisem, IN Dieu e Bab da tuts,  
ch’è sur tut e tras tut ed in tut” (Efesers 4, 3-6) 

 
 

1. Ensemen clamads a l’unitad en la cretta 
 

Cun l’evangeli da Jesus Cristus sco ch’el è attestà en la Sontga Scrittira ed en la confessiun da 
cretta ecumenica da Nicea-Constantinopel (325/381), crajain nus en l’unic Dieu “il Bab 
tutpussant che ha creà il tschiel e la terra”; l’unic Segner Jesus Cristus che cun ses daventar 
uman, sia crucificaziun e sia resurrecziun ans revelescha l’amur da Dieu ed il misteri da sia 
reconciliaziun; ed al Sontg Spiert “che fa vivent” e maina nus ad ina vita en koinonia (la 
cuminanza e participaziun communabla) cun el e tut las creatiras da Dieu. Perquai che nus 
confessain “l’unica sontga baselgia catolica ed apostolica”, è quai noss duair ecumenic 
prioritar da far visibla questa unitad.  
 En obedientscha a l’ultim’ incumbensa da Cristus e sut l’impuls dal Sontg Spiert (Fatgs 
2,46-47) essan nus pronts d’annunziar “l’evangeli a l’entira creaziun” (Marcus 16,15) e surtut 
a tut ils pievels d’Europa; e quai communablamain! Nus crajain e faschain gia l’experientscha 
che quest’ annunzia da l’evangeli (kerygma) è in segn ferm ed ina funtauna sburflanta da 
noss’ unitad che resta adina in regal da Dieu. 

I dat dentant obstachels per l’unitad visibla, tranter auter areguard la chapientscha 
da la baselgia, dals sacraments e dal ministeri. Nus deplorain quai profundamain, perquai 
che nus savain che quai che unescha nus è pli profund e pli grond che quai che separa nus.  
 

Nus ans obligain 
➢ da seguir a l’admoniziun apostolica da sfadiar nus cun perseveranza da suandar Cristus 

communablamain; 

➢ da far penetienza, da tschertgar perdun e reconciliaziun e da far tut per surventscher las 

separaziuns tranter las baselgias 

➢ da renconuscher e salidar la multifariadad che manifesta l’agir ritg da Dieu; 

➢ da tschertgar l’unitad visibla da la baselgia da Jesus Cristus en la medema cretta, en 

obedientscha envers il pled da Dieu en la Sontga Scrittira e sut la guida dal Sontg Spiert, 
encunter a la reconuschientscha vicendaivla dal battaisem, la cuminanza eucaristica, la 
testimonianza cuminaivla ed il servetsch communabel. 
 
 

II.SIN LA VIA A L’UNITAD VISIBLA DA LAS BASELGIAS  
“En quella maniera vegnan tuts a realisar che vus essas mes giuvnals, 

sche vus amais in l’auter.” (Joannes 13,35) 
 

2. Tadlar il pled da Dieu ed urar ensemen 
 

Il moviment ecumenic è l’ovra dal Sontg Spiert che encuraschescha crettaivels e baselgias a 
l’amur vicendaivla ed a la resposta sin il clom a l’unitad. El viva da quai che nus udin il pled 
da Dieu e che nus laschain lavurar il Sontg Spiert en e tras nus.  

En la forza da la grazia da Dieu emprovan bleras iniziativas differentas d’approfundar la 
cuminanza spirituala tranter las baselgias cun cults divins ed uraziun, e d’urar per l’unitad 
visibla da la baselgia da Cristus. 

Savend che “en il battaisem nus tuts essan integrads en in unic corp tras l’unic spiert” 
(1 Cor 12,13), celebrain nus segns da la speranza. Ensemen tadlain nus il pled da Dieu. Divers 
fan diever da traducziuns cuminaivlas da la Bibla u da lecziunars. Nus urain cun ils pleds che 
noss Segner ans ha dà. Nus studegiain ensemen la Bibla. Nus celebrain communablamain 
cults divins. Nus ans inscuntrain per meditaziuns ecumenicas e nus festivain ensemen l’emna 
d’uraziun per l’unitad dals cristians. Malgrà stentas enormas per l’ospitalitad eucaristica e 
cuminanza restan tuttina separaziuns. Baselgias cristianas e famiglias confessiunalmain 
maschedadas vivan cun quel mal. 
 

Nus ans obligain, 
➢ da tadlar sin il Sontg Spiert e da parter ils duns spirituals; 

➢ da leger la Sontga Scrittira e da scuvrir ensemen il pled da Dieu; 

➢ da vegnir a conuscher ed a appreziar il cult divin ed ulteriuras furmas da la vita spirituala dad 

autras baselgias; 

➢ d’urar ensemen in per l’auter e per l’unitad dals cristians; 

➢ da lavurar vinavant en vista da l’ospitalitad eucaristica e cuminanza; 

➢ d’encuraschar da far diever da traducziuns biblicas e chanzuns cuminaivlas. 

 

3. Ir encunter in a l’auter 
 

En il spiert da l’evangeli vulain nus dar perditga da l’unitad e da la cuminanza da la 
cristianadad. Da l’autra vart renconuschain nus nossas separaziuns istoricas ed actualas che 
disturban nossa testimonianza cuminaivla davant quest mund. Nus renconuschain che culpa 
umana, mancanza d’amur e maldiever da la cretta e da la baselgia per interess politics ed 
egoistics han severamain fatg donn a la credibladad da la testimonianza cristiana. Perquai 
cumenza l’ecumena cun renovar noss cors, cun stgaffir ina cultura da l’amur e cun promover 
ospitalitad e fidanza. 

Basads sin l’evangeli da Cristus vulain nus ans reconciliar in cun l’auter e cun 
noss’istorgia. Nus approfundain vinavant l’encletga per las respectivas teologias e tradiziuns 
dals auters. 
 
Nus ans obligain, 

➢ da studegiar ensemen noss’istorgia da la cretta e da contribuir al curament da las 

regurdanzas ed a la reconciliaziun; 

➢ da lavurar en vista a l’annullaziun da las condemnaziuns vicendaivlas; 

➢ da surventscher las tentaziuns da l’autosuffizienza, da l’isolaziun, da l’indifferenza u dals 

pregiudizis endadens da mintga baselgia; 

➢ da sfadiar nus vinavant per in’encletga pli profunda tranter las tradiziuns cristianas e da 

manar dialogs ecumenics; 

➢ da promover avertezza ecumenica e collavuraziun en la lavur caritativa, en iniziativas per 

giustia sociala sco er en scolaziun, furmaziun e perscrutaziun cristiana e teologica. 

4. Ensemen dar testimonianza 
 

L’annunzia da l’evangeli cumenza cun la testimonianza tras pled e fatg. Nus renconuschain 
l’istorgia europeica pli giuvna da la secularisaziun, dal pluralissem e da l’individualissem. Nus 
resguardain er las relaziuns multifaras e cumplexas tranter stadis e religiuns en ils pajais 
europeics. Perquai èsi impurtant da dar testimonianza uschia ch’ella entra en ils differents 
contexts e basegns.  

Nus crajain che la dignitad e libertad umana vegnian da noss esser sumegliant a Dieu. 
Nossa testimonianza respecta perquai la libertad religiusa sco fundamental per la resposta 
sin il clom da l’evangeli. Quai vul dir che nus desistin da sfurzar umans tras squitsch moral u 
stimulaziun material a la conversiun. A medem temp na impedin nus nagin da chattar a la 
cretta or dad atgna voluntad. 

Ina testimonianza credibla pretenda da derasar la Buna Nova communablamain e 
betg en concurrenza. Igl è impurtant d’annunziar e da viver l’evangeli ensemen, en las 
famiglias, tranter amis, a la plazza da lavur, en nossas raspadas, en la scolaziun, en la 
pastoraziun, tant en inscunters persunals sco er en spazis digitals. L’annunzia da la cretta, er 
en il spazi public, duai dar orientaziun en la vita e sustegnair umans che s’occupan cun 
dumondas eticas, socialas e politicas.  

Dar testimonianza pretenda er d’ occupar nus sinceramain cun nossas atgnas 
mancanzas. Damai renconuschain nus che nossas baselgias – empè da dar testimonianza – 
eran participadas vi dad acziuns petgaminusas e scandalusas che han causà ed admess grond 
donn. Ina part necessaria da nossa testimonianza è da lavurar en vista al curament da las 
feridas ch’ins ha fatg als commembers vulnerabels da nossas baselgias. 
 

Nus ans obligain  
➢ dad ir encunter a baselgias en noss conturns cun las qualas nus nun han gì nagin contact fin 

ussa, per tschertgar avertamain ed activamain pussibilitads da testimonianza cuminaivla e da 

collavuraziun; 

➢ da parter cun autras baselgias testimonianza ed evangelisaziun cun as cunvegnir da 

promover fiduzia vicendaivla ed evitar concurrenza donnegiusa ed il privel da nova 

separaziun; 

➢ da preservar il dretg sin libertad dal pensament, da la conscienza e da la religiun; 

➢ da contribuir activamain a la renconuschientscha ed il sustegn dad unfrendas da maldiever 

cun tadlar lur istorgias ed undrar lur regurdanzas; 

➢ da palesar cumportamaint nuncorrect e far responsabel ils delinquents sco er quels che als 

protegian; 

➢ da stgaffir ensemen culturas dal bainvegni, da la protecziun e segirezza, da gentilezza, da la 

vardad e da la pasch. 

 
 

5. Cuntinuar il dialog e la collavuraziun 
 

Manats dal Sontg Spiert essan nus en ils ultims decennis vegnids bain vinavant en il dialog e 
l’inscunter tranter nossas baselgias. Blers cristians da differentas baselgias vivan in sper 
l’auter en vischinanza, a la plazza da lavur ed en lur famiglias, nua ch’els collavuran 
amicalmain. Famiglias cun differentas confessiuns èn daventads ina funtauna ed inspiraziun 

per la vita ecumenica concreta. Ellas mussan vi sin sfidas che naschan da differenzas 
confessiunalas e che avran perspectivas da chattar ensemen novas vias en amur.  

Per la collavuraziun sin nivel local, regiunal, naziunal ed internaziunal han ins stgaffì e 
manà vinavant gremis ecumenics bilaterals e multilaterals. Quels han elavurà documents e 
cunvegnas da grond’impurtanza che han gidà nossas baselgias da sviluppar lur reflexiun 
teologica e da sustegnair lur agir communabel. Nus engraziain al Segner per quai ch’è vegnì 
cuntanschì. 

Sin nivel europeic èsi necessari da rinforzar la collavuraziun tranter la Conferenza da 
las Baselgias europeicas (CBE), il Cussegl da las conferenzas episcopalas europeicas (CCEE) ed 
ulteriuras organisaziuns ecclesiasticas interconfessiunalas. Igl è er impurtant dad integrar 
perspectivas ecclesiasticas mundialas en quests discurs. 

Tar conflicts tranter ed entaifer baselgias duain vegnir iniziadas e tar basegn eir 
vegnir sustegnidas stentas d’intermediaziun e da pasch. 

Igl è impurtant da reagir en in spiert da sinceradad, d’umilitad, da penetienza e da la 
confessiun clera e netta a l’evangeli deliberant da Cristus sin tut las tendenzas da 
l’extremissem u da polarisaziun en las baselgias u dal maldiever da religiun. 
Nus renconuschain ch’i dat adina anc diversas tematicas che difficulteschan noss dialog. Ma 
la via che nus vain fatg ensemen rinforza nus. 
 

Nus ans obligain 
➢ d’agir e da viver ensemen sin tut ils nivels da la vita ecclesiastica, nua che las premissas per 

quai èn dadas e nagins motivs da la cretta u opportunitad pli gronda nun èn cuntrari; 

➢ da cuntinuar sin differents nivels il dialog conscienzius ed intensiv tranter nossas baselgias e 

dad encuraschar a la recepziun ed implementaziun da documents ecumenics; 

➢ da promover e da sustegnair raits ecumenicas, cuminanzas religiusas e moviments da basa; 

➢ da defender ils dretgs da minoritads religiusas, da tematisar malencletgas e da diminuir 

pregiudizis tranter baselgias da maioritad e talas da minoritad en noss pajais; 

➢ da promover il dialog e da discutar ensemen tematicas cuntraversas da la cretta e da l’etica 

en la glisch da l’evangeli. 

 
 

6. Giuventetgna en baselgias e l’ecumena 
 

Umans giuvens n’èn betg be l’avegnir, mabain er il temp actual da las baselgias e da 
l’ecumena. Els èn commembers vivents da la baselgia (1 Tim 4,12) e contribueschan 
perspectivas ed energia che gidan las baselgias d’ademplir ils basegns e las sfidas da la 
societad actuala. D’autra vart èsi il fatg che la secularisaziun che crescha en l’Europa e la 
fiduzia en instituziuns religiusas che chala, che renda pli grev als giuvens da sviluppar in 
sentiment d’appartegnientscha ed in’integraziun raschunaivla en activitads ecclesiasticas u 
ecumenicas e dad exprimer quai. Nus confermain dentant la rolla decisiva che organisaziuns 
da giuvenils e students sco er scuntradas per giuvenils han adina giugà en baselgias e 
l’ecumena.  

L’integraziun dals giuvenils en process e festivitads ecumenicas manca dentant 
savens, per part pervi che lur cultura e lingua han pauc’impurtanza per la generaziun pli 
giuvna. Tuttina signifitga esser cristian per blers crettaivels giuvens d’ozendi d’esser 
ecumenic. Sin la via vers l’unitad visibla da las baselgias stuain nus perquai garantir che 
umans giuvens chattian e possian furmar spazis per cuminanza, creschientscha spirituala, 
responsabladad sociala ed in dialog raschunaivel cun auters.  

Nus ans obligain 
➢ d’integrar giuvens, lur experientschas ed aspectativas en tut ils aspects da la vita 

ecclesiastica, da promover activamain lur plaina participaziun vi da process da decisiuns, e da 

sustegnair iniziativas manadas da giuvenils; 

➢ da stgaffir ensemen cun umans giuvens pussaivladads da crescher spiritualmain e da 

sviluppar cumpetenzas da manar tras programs da giuvenils, mentoring e scolaziuns; 

➢ da promover las relaziuns tranter las generaziuns tranter ed entaifer las baselgias, e da 

sustegnair l’emprender ed encleger vicendaivel tranter commembers pli giuvens e pli vegls; 

➢ d’engaschar nus per ils dretgs ed il bainstar d’umans giuvens en la societad cun metter en 

discussiun tematicas sco educaziun, lavur, giustia tranter las generaziuns e sanadad mentala. 

 
 

III.SPAZIS DA SA SCUNTRAR EN L’EUROPA 
 

“Sa legrar dastgan tut quels che fan la pasch, 
pertge ch’els vegnan ad esser uffants da Dieu.” (Matteus 5,9) 

 

7. Gidar a furmar l’Europa en in mund che sa mida 
 

Las baselgias enclegian lur engaschament per il svilup da l’Europa sco part da lur missiun. 
L’unitad da l’Europa crescha or dal parter las bleras ritgezzas che resortan da la multifariadad 
da seis pievels. La cretta cristiana ha contribui a la cultura ed a las valurs da l’Europa ed è 
colliada inseparablamain cun l’istorgia da l’Europa. A medem temp renconuschain nus che 
cristians n’hajan betg impedì che Europeans causeschan disgrazia e destrucziun, e quai 
entaifer l’Europa sco er sur quella ora.  

Nus essan persvas che la ierta spirituala dal cristianissem saja ina forza inspiranta e 
possia enritgir l’Europa. Sin basa da nossa cretta cristiana ans engaschain nus per in’Europa 
umana e sociala, nua che valan ils dretgs umans e las valurs fundamentalas da la pasch, da la 
giustia, da la libertad, da la toleranza, da la participaziun e da la solidaritad (Es 1,17). 
Medemamain accentuain nus il respect da la vita, l’impurtanza da las relaziuns umanas, 
inclus la lètg e la famiglia; l’engaschament prioritar per ils povers; la prontezza da perdunar; 
ed en tut la misericordia. 

Nus refusain mintga furma da violenza cunter umans, surtut cunter ils pli debels e 
minoritads. Las baselgias han ina responsabladad speziala da segirar che lur ductrina na 
sentenzia betg dunnas ed uffants da restar en situaziuns da violenza a chasa e maldiever. 
Nus avain la responsabladad dad occupar nus dad umans periclitads, impedids e 
marginalisads, da pertgirar els e da stgaffir spazis segirs per els, sco er da promover giustia 
ed egualitad per tuts. 

Cristians en l’Europa èn ina part da la famiglia umana globala. Nus enclegiain la 
multifariadad da nossas tradiziuns regiunalas, naziunalas, culturalas e religiusas sco enritgint. 
Tuttina pon premissas differentas manar a cuntraversas en dumondas da l’etica e da la 
cretta. Sco cristians essan nus clamads da discutar in cun l’auter en in spiert che taidla, che 
differenziescha e che ama. Perquai duain nus ans sfadiar da  crear relaziuns ed amicizias cun 
partenaris d’autras parts dal mund. La speranza sin l’organisaziun d’in mund pli gist e d’in’ 
Europa pli gista ch’è pli degna da l’uman, sto esser colliada cun la conscienza che stentas 
umanas na gidian nagut sche quellas na vegnian betg purtadas da la grazia da Dieu. 

Nus ans obligain 
➢ da contribuir a l’unitad da l’Europa e da numnar e da cumbatter separaziuns geopoliticas e 

socio-economicas; 

➢ dad encuraschar da sa participar a process democratics che lavuran per il bainstar general; 

➢ da formular ensemen ils giavischs e las visiuns da las baselgias envers las instituziuns 

europeicas;  

➢ da resister a tut las tendenzas da de-umanisaziun e spretsch da la vita umana, e quai cun 

promover il prosperar da l’uman entir e surtut da quels che han basegn da protecziun; 

➢ da rinforzar la posiziun da dunnas en baselgia e societad e dad engaschar nus per lur 

egualitad dals dretgs; 

➢ da disfamar extremissem religius e tut quai che periclitescha las relaziuns tranter umans; 

➢ da far frunt a tut las tentas da malduvrar religiun e baselgia per intents etnics, naziunalistics, 

politics u populistics; 

➢ da cumbatter furmas da naziunalissem che mainan a la suppressiun da pievels e minoritads, 

cun obligar nus da pussibilitar strategias e soluziuns nunviolentas e da defender ils dretgs 

dals umans e da las minoritads; 

➢ da smetter cumportaments egocentrics e da satisfar a nossa contribuziun d’augmentar il 

bainstar da l’entira umanitad. 

 
 

8. Rinforzar la cuminanza cun il giudaissem 
 

Cun il pievel giudaic collia nus ina cuminanza singulara. Las relaziuns giudaicas-cristianas 
restan ina part impurtanta da l’identitad da mintga cristian. Ils Gidieus èn il pievel da la lia, 
che Dieu mai nun ha annullà. Els èn vinavant “ils amads da Dieu” ed elegids, “perquai che 
irrevocabel èn ils duns da grazia e la clamada da Dieu” (Rom 11,28-29). Els èn nossa ragisch 
viventa e purtanta (Rom 11,18). “E dad els deriva il Cristus tenor la charn.” (Rom 9,5). Il 
pievel gidieu n’è mai vegnì remplazzà tras la baselgia cristiana, la Bibla ebraica n’è mai 
vegnida remplazzada tras il Nov Testament, e l’emprima lia n’è mai vegnida remplazzada tras 
la nova lia. 

L’enconuschientscha creschenta da la colliaziun profunda tranter cristians e Gidieus 
renconuschain nus sco dun dal Sontg Spiert. Nus pudain leger la Sontga Scrittira ensemen e 
pudain laschar enritgir nus da las mintgamai autras interpretaziuns. 

Nus deplorain e condemnain tut las furmas da l’antisemitissem, e tut las erupziuns 
d’odi e persecuziuns. Per l’anti-giudaissem cristian rugain nus Dieu per perdun e rugain nus 
ils Gidieus per reconciliaziun. Ensemen cun ils Gidieus han ils cristians da daventar guardians 
da la regurdientscha a la preschientscha e l’ierta gidieua en l’Europa ch’è vegnida rutta e 
bunamain stizzada tras la schoa.  
 
Nus ans obligain 

➢ da far frunt a tut las furmas dad antisemitissem ed anti-giudaissem en baselgia e societad; 

➢ da tschertgar e dad intensivar il dialog cun Gidieus sin tut ils nivels, per pussibilitar la 

collavuraziun ed activitads gidieuas-cristianas en l’Europa ed il mund entir; 

➢ da rinforzar l’enconuschientscha per la ierta gidieua en nossa teologia e liturgia; 

➢ da controllar texts liturgics, catechetics ed omiletics per eliminar ina teologia da 

substituziun; 

➢ da desister sin ina missiun dals Gidieus instituziunala – e d’esser tuttina adina pronts per ina 

testimonianza persunala per Jesus. 

 
 

9. Rinforzar la cuminanza cun l’islam 
 

Abraham è ina figura da fundaziun per Gidieus, cristians e muslims. Cristians e muslims 
partan la cretta vi da l’unic Dieu misericordaivel. Tant nossas accordanzas sco er nossas 
differenzas pon gidar nus d’encleger meglier nusezs ed in l’auter. Nus essan engraziaivels per 
las bleras furmas dal dialog interreligius da la vita, da las ovras, dal barat teologic e da 
l’experientscha religiusa. Sch’ils cristians reflecteschan la relaziun tranter l’islam ed il 
cristianissem, daventan els abels da tgirar las relaziuns entaifer las religiuns abrahamitas.  

Muslims e cristians partan tant in’istorgia sco ina preschientscha en l’Europa. Quellas 
eran marcadas da coexistenza paschaivla e relaziuns da buna vischinanza, dentant er da 
guerras ed experientschas dolurusas e fermas resalvas e pregiudizis sin tuttas duas varts. 
Nus encuraschain dad intensivar ils inscunters tranter cristians e muslims e da meglierar il 
dialog muslim-cristian sin tut ils nivels, per approfundar noss’encletga vicendaivla e per 
meglierar noss viver ensemen.  
 

Nus ans obligain 
➢ da tschertgar e da promover il dialog cun muslims sin tut ils nivels, per enconuscher e 

proseguir dumondas d’interess cuminaivel, e cun la mira da sviluppar la collavuraziun 

muslima-cristiana cuminaivla ed activitads en l’Europa ed il mund; 

➢ da far frunt ad ostilitads e pregiudizis envers l’islam en baselgia e societad, sco er a la 

discriminaziun da muslims sin nivel instituziunal ed individual; 

➢ dad engaschar nus ensemen cun muslims per la pasch e cunter extremissem u maldiever da 

la religiun.  

 
 

10. Ans occupar cun autras religiuns ed ideologias 
 

La situaziun spirituala en l’Europa sa mida cuntinuantamain. I dat numerusas persvasiuns 
religiusas ed ideologias e manieras da viver nun confessiunalas, ultra da quai religiuns da 
l’ost e novas cuminanzas religiusas. En pli sa volvan adina dapli umans vers ideologias 
secularas u ateistas ed èn indifferents envers la cretta u han in’autra filosofia da viver. E 
tuttina pudain nus tuts viver ed agir ensemen sin la basa d’interess cuminaivels e da 
responsabladad per auters umans e la societad. 

Nus renconuschain che baselgias cristianas han da ponderar, cun qualas gruppas 
ch’ellas vulan e pon lavurar ensemen seriusamain. Nua che la collavuraziun cun singulas 
persunas e cuminanzas è pussaivla, duai vegnir promovì l’encletga vicendaivla, per che 
relaziuns possian vegnir fortifitgadas ed approfundadas. En respect vicendaivel prendain nus 
serius las dumondas criticas dals auters ed ans sfadiain nus d’ina discussiun onesta.  
 

Nus ans obligain 
➢ da promover l’emprender intercultural ed interreligius per sustegnair il respect vicendaivel 

ed il viver ensemen paschaivel; 

➢ dad engaschar nus per la libertad dals patratgs, da la religiun e da la conscienza, per furmar 

ensemen l’Europa en il rom da dretg e bainstar da tuts; 

➢ d’esser averts per il discurs cun tut ils umans da buna voluntad, da proseguir cun els interess 

cuminaivels, quai ch’è per nus er ina testimonianza da nossa cretta cristiana. 

 
IV.CHAMPS DA RESPONSABLADAD CUMINAIVLA E D’ENGASCHAMENT CUMINAIVEL  
EN L’EUROPA 

 

“Guardai, quant bun e bel che quai è, cur che frars  
stattan ensemen en pasch.” (Psalm 133,1) 

 

11. Sa stentar per pasch e reconciliaziun 
 

L’istorgia mussa che guerra na gida betg da schliar cuntraversas tranter naziuns. Cumbain 
che soluziuns nunviolentas èsi adina da preferir, renconuschain nus che nus essan 
mintgatant confruntads cun la realitad tragica da stuair tscherner sche nus vulain vinavant 
permetter violenza u sche nus vulain duvrar violenza per la finir. Sco cristians stuain nus 
rugar Dieu per la pasch sco ses dun e stuain nus renconuscher che la pasch sto er vegnir 
stgaffida di per di tras ovras da la giustia e da l’amur.   

Pasch n’è betg simplamain l’absenza da guerra. I na dat nagina vaira pasch senza 
fairness, vardad, giustia e solidaritad. Perquai confermain nus che guerra e violenza èn ina 
sconfitta per l’umanitad e che be en la pasch e tras la pasch pon vegnir garantidas il respect 
da la dignitad umana e ses dretgs inalienabels. Nus ans convertin a la pasch, sche nus 
fravegiain spadas a zappas” (Es 2,4). 

Cristus muss’ a nus dad amar noss inimis (Mt 5,44). Nossa cretta na permetta nus 
betg da desperar vi da noss adversaris. Nus n’identifitgain betg quels che sbaglian cun lur 
sbagls e na perdain betg la speranza per els. Reconciliaziun vul er dir da rugar per perdun e 
dad offrir quel, sco er da sa cunvegnir per ina indemnisaziun adequata. Sa sfadiar per pasch e 
reconciliaziun signifitga da stgaffir spazis, nua che umans da buna voluntad s’inscuntran ed 
èn pronts per in dialog sincer e permanent. Quel po preparar ulteriurs pass tar la giustia ed il 
viver ensemen en pasch da tut ils umans. 
 

Nus ans obligain, 
➢ da lavurar per la pasch en l’Europa ed il mund entir sco umans che sumeglian a Dieu, il signur 

da la pasch; 

➢ da restar senza tema visavi a la guerra e da stgaffir spazis da s’inscuntrar e da lavurar 

ensemen; 

➢ da duvrar resursas religiusas per guariziun e pasch, sche pussaivel en collavuraziun cun 

autras gruppas; 

➢ da promover e sustegnair process da perdun e reconciliaziun, sco er da priorisar adina 

metodas nunviolentas per schliar conflicts. 

12. Mantegnair la creaziun 
 

En la cretta en Dieu che ama tut las creatiras, appreziain nus cun engraziament il regal da la 
creaziun, la valur e la bellezza da la natira sco er nossa dependenza cumpletta da la creaziun 
per noss’existenza entira. Nus deplorain la surexplotaziun dals bains da la terra che maina a 
la crisa ecologica, senza resguardar ils cunfins natirals ed ils basegns da generaziuns futuras. 

La crisa ecologica è l’expressiun d’ina disditga spirituala ed etica d’ademplir nossa 
vocaziun cristiana en relaziun cun la natira e noss conumans. Ella pretenda ina resposta che 
sa mussa en nossa liturgia, en noss cults divins ed en noss suandar Cristus. Nus crajain en la 

preschientscha dal Sontg Spiert en la creaziun. El dat vita e salvament. Nus renconuschain la 
necessitad d’ina vieuta ecologica per refar nossa relaziun envers l’entira creaziun ed ans 
regurdain che Cristus è “l’emprim naschì da l’entira creaziun” (Col 1,15)   

Nus appellain in a l’auter d’engaschar nus tuts da stgaffir cundiziuns da viver 
persistentas. En responsabladad envers Dieu stuain nus sviluppar ed applitgar criteris 
cuminaivels per renconuscher, tge ch’è eticamain giavischabel per generaziuns futuras, 
senza laschar nus memia sin soluziuns tecnologicas. Nus dumandain tut ils cristians d’avair 
quità da las cuminanzas e l’ambient en il qual els vivan per proteger uschia noss dachasa 
cuminaivel. Per exprimer noss respect e nossa renconuschientscha per l’agir dal creatur, 
encuraschain nus las baselgias da dar ensemen liturgicamain onur a la creaziun, e quai 
durant l’onn entir, ma surtut al di da la creaziun (1. settember) ed il temp collià cun quel.  
 

Nus ans obligain 
➢ da midar noss’encletga da la creaziun e da vulair bandunar il pensar da posseder a favur da 

la contemplaziun e renconuscher nossa dependenza absoluta dal mund stgaffì; 

➢ da lavurar sin nivel persunal, ecclesiastic, social, cuminavel e politic in direcziun d’ina midada 

dal cumportament per proteger e tgirar la creaziun; 

➢ da lavurar ensemen en direcziun d’ina maniera da viver pli gista e pli persistenta, per midar 

noss stil da viver e per promover abstinenza e prudientscha cun far diever da las resursas 

ch’èn regals da Dieu a nus e las generaziuns futuras; 

➢ da sustegnair organisaziuns ecclesiasticas e raits ecumenicas che s’engaschan per 

approfundar noss savair e nossa encletga da la creaziun e da sia protecziun; 

➢ da sustegnair cuminanzas ch’èn pertutgadas da las influenzas da la midada dal clima, da la 

perdita da la biodiversitad e d’ulteriuras consequenzas da la midada dal clima. 

 
 

13. Esser sin via cun migrants, fugitivs e stgatschads 
 

La migraziun transfurmescha il panorama da l’Europa e da las baselgias europeicas.  
Migraziun po vegnir chaschunada tras blers facturs, tranter auter cundiziuns economicas, 
motivs politics, tschertga da lavur, persecuziuns, deportaziuns e midada dal clima. Tranter ils 
umans ch’èn per via èn fugitivs, umans cun basegn da protecziun, persunas che dumondan 
asil, migrants economics e bleras autras gruppas. Nus renconuschain che migraziun sfurzada 
u nunvoluntara maina savens a tribulaziun profunda, perquai ch’ils migrants daventan 
sragischads da lur lieu d’origin e passentan ina midada profunda. Cun acceptar la dignitad ed 
ils dretgs da mintg’uman condemnain nus mintga furma da migraziun sfurzada, da sclavaria 
moderna e surtut da commerzi cun umans. Tut quai resguardain nus sco crim cunter 
l’umanitad. Nus ans obligain dad engaschar nus vinavant d’inscuntrar a las unfrendas da tala 
migraziun sfurzada cun respect e cumpassiun umana, e d’als dar la pussibilità da bajegiar si 
ina nova existenza. 

Cun vesair la cumplexitad da la situaziun, accentuain e confermain nus il motiv biblic 
dal esser ester (Dtn 10,18), inclusiv l’atgna experientscha da stgatschada da Jesus (Mt 2,13-
23; 25,35). Nus mantegnain l’imperativ cristian da conceder ospitalitad als esters. Perquai 
appellain nus a tuts umans da beneventar, da proteger, da promover e dad integrar 
migrants.  

Tant la migraziun vers l’Europa sco er la migraziun entaifer l’Europa han manà ad ina 
societad multiculturala e multi-religiusa che ha midà significantamain la situaziun etnica, 

sociala, culturala e confessiunala en ils pajais da destinaziun. Ella ha furmà da nov la 
structura da las raspadas. A medem temp lascha la migraziun savens enavos grondas loccas 
en ils pajais d’origin e lur baselgias. 

E tuttina enritgescha la migraziun er la diversitad culturala e religiusa en la societad 
d’accoglientscha. Bleras cuminanzas cristianas localas engrazian lur existenza a la 
preschientscha da migrants che da l’autra vart èn sezs fitg multifars. En ils contexts, nua che 
tant tar ils indigens sco er tar ils migrants existan temas, encuraschain nus las baselgias da 
stgaffir spazis per s’inscuntrar e da promover ina cultura da solidaritad, da fidanza e da 
respect vicendaivel tranter ils umans. Resursas religiusas, art e cultura han tuts il grond 
potenzial da reunir umans cun differentas premissas culturalas, linguas e persvasiuns. 
 

Nus ans obligain 
➢ da reunir nus en il servetsch diaconic e da promover e da viver ina cultura da l’ospitalitad e 

solidaritad; 

➢ da participar nus ad acziuns transfurmativas che correspundan a las valurs da la cretta 

cristiana: giustia, amur ed inclusivitad; 

➢ d’offrir pastoraziun inclusiv l’access a sustegn social e giuridic, da promover structuras da 

cuminanza e da pussibilitar als umans in viver ensemen en pasch e respect vicendaivel; 

➢ da collavurar cun instituziuns politicas – u er da confruntar quellas tenor basegn – per 

engaschar nus per ils dretgs ed il bainesser da migrants: da furmar la politica locala u 

internaziunala, da proteger ils dretgs umans, da sensibilisar la conscienza publica, da prender 

per mauns sfidas sistemicas e da promover la collavuraziun cun organisaziuns che s’occupan 

cun ils migrants; 

➢ da far frunt a xenofobia e tuttas preschentaziuns negativas da migrants, da refusar mintga 

maniera da migraziun sfurzada e da porscher refugi e protecziun a quels che han basegn da 

quai. 

 

14. Ans occupar cun novas tecnologias 
 

Nus confermain che l’intelligenza umana è in regal da Dieu a l’umanitad. Nus essan clamads 
da la duvrar a la gloria da Dieu (Ps 8,5-9). Nus renconuschain che scienza e tecnologia èn 
fascinants - e da las giadas er terribels – products dal potenzial creativ da l’uman che 
influenzeschan la maniera, co che nus ans cumportain visavi al mund, in a l’auter ed a 
nusezs. 

Intelligenza artifiziala ed auters sistems digitals autonoms, clonar ed optimaziun 
umana sco er novas furmas da communicaziun midan radicalmain interacziuns socialas, 
l’entira societad e la relaziun cun las resursas umanas e natiralas. Ellas influenzeschan vi pli 
nossa vita da mintgadi. Ellas han consequenzas vastas ed anc betg cumplettamain previsiblas 
sin las relaziuns persunalas, l’educaziun, l’administraziun publica e sistems politics sco er sin 
nossa relaziun cun l’ambiaint. 

Visavi al svilup rasant da tecnologias novas suttastritgain nus la necessitad d’utilisar 
ellas per il bainstar general, empè dad acceptar ch’ellas gidan ad augmentar l’odi, la 
polarisaziun sco er la derasaziun da manzegnas e tema. Las speranzas e temas en connex cun 
novas tecnologias han da vegnir accordadas cun la visiun da Jesus dad ina umanitad 
prosperaivla che respecta l’integritad e la dignitad innata da la persuna sco er la valur da 
relaziuns persunalas e dal savair uman. Uschiglio vegnan a s’augmentar senza impediment 
l’alienaziun umana, la distanza umana e las inegualitads. Savair e ritgezza vegnan a 

s’accumular en ils mauns dad insaquants paucs ed i vegnan a resultar privels serius per las 
societads democraticas e per la convivenza paschaivla. Nus encuraschain baselgias e cristians 
da betg demunisar las novas tecnologias, mabain da las vesair sco schanza che envid’ ad in 
pensar critic ed ina schientscha pli profunda per la responsabladad umana. 
 

Nus ans obligain 
➢ da promover la cumpetenza e l’occupaziun critica cun tecnologias per qualifitgar singuls 

d’encleger isaglias e tecnologias digitalas, da las utilisar en buna maniera e da prender 

decisiuns fundadas areguard lur diever; 

➢ da promover il dialog cun acturs da la vita publica ed en l’industria sur da dumondas da la 

giustia etica, politica, economica e sociala che vegnan evocadas da las novas tecnologias; 

➢ da sustegnair il svilup da cundiziuns generalas eticas e directivas che dirigian l’applicaziun da 

tecnologias novas e futuras; 

➢ da sustegnair la valitaziun permanenta da las implicaziuns eticas da talas tecnologias per 

segirar ch’ellas sa cunfetschian cun il bainstar general, ch’ellas sustegnian la tschertga da 

vardad e ch’ellas sajan enragischadas en il respect da la valur e dignitad da tut ils umans.   

 
 
 
 
 
 
 
 
 
 
 
 
 
 
 
 
 
 
 
 


